
577

Pablota	köbö	kuin	juen

1  1 Ti Pablo käta tärä ne tike amne Timoteo tä tibe nete. Nun ne abko 
sribikä Kristo Jesukwe. Mun deme Ngöbökwe tä ketetibe Kristo 

Jesube juta Filipote amne mun ni Ngöbökwe jie ngwianka amne nitre 
ni mda mda die mikaka, ye kräke nunta köbö kuin juen. 2  Ngöbö ni Rün 
nikwe amne ni Dänkien Jesukristo raba ja moto mike kuin munkrä amne 
mun mika nüne jäme kwetre, ie ti tö.

Tärä	Tikani	Pablokwe	
Nitre Filipobokrä

Filipenses
Pablo käkwe tärä ne tikani angwane, niara nämane ngite kä teri juta Romate, 

kukwe kuin Jesubtä diri dokwäre. Ne nakaninkä ño abko tä tikani Hechos 28.14-
31 yebtä. Akwa Pablo nikani Silas amne Timoteobe nebe juta Filipo känti kukwe 
kuin Jesubtä mikakäre gare ietre angwane, ni kwati käkwe tödekani Jesubti. Ye 
abko tä tikani Hechos 16.12-40 yebtä. Abti niara nämane ngite nükani gare nitre 
tödekaka Jesubti nünanka juta Filipote yeye angwane, niaratre käkwe ngwian 
amne jändrän mda mda juani Pablo kräke ni iti kädian nämane Epafrodito 
köböire Pablo die mikakäre. Abtä Pablokwe tärä Filipenses ne tikani kuin 
niekäre ietre.

Mdakäre abko, Pablo namani ja tare nike, akwa kä namani nuäre btä abko 
mikani gare kwe nitre nünanka Filipo yeye, ñobtä ñan angwane nitre tödekaka 
Jesubti nünanka yete nämane ja tare nike arato tödekabtä Jesubti. Jesukristo 
käkwe nünabare ño, käkwe bikabare tidrä ni mda mdabtä, ye kwrere nitre 
tödekaka Jesubti käkwe nünandre ja die mikadre kwärikwäri nünenkä dite 
Jesubtä abko Pablokwe niebare ietre.

Mdakäre abko, Pablokwe nitre tödekaka Jesubti mikani mokre nitre israelita 
ruärebtä. Nitre israelita ruäre nämane niken kukwe dirire blo Jesukristobtä 
abko ngäniene ja ngibiadre Pablokwe niebare ietre. Tödeka kwatibe Jesubti, aibe 
köböire ni ñan rabadre dianintari nitre israelita ne nämane dirire, akwa ñakare 
kore Pablokwe niebare, aisete ja ngibiadre kuin niebare kwe.

Pablota	kuin	niere	Ngöböye	ja	di	käräre	kwärä
3  Ja mräkätre, munta nüke töre batire batire tie angwane, tita kuin 

niere Ngöböye munbtä. 4 Erere arato, tita blite Ngöböbe angwane, käta 
neme bäri nuäre tibtä blitare Ngöböbe mun jökrä kräke, 5 ñobtä ñan 
angwane munkwe tödekani kena Jesubti angwane, mun nikani ti die 
mike kukwe kuin Jesubtä kädriere abti kä nükebe mtare. Yebtä käta 
neme bäri nuäre tibtä blitare Ngöböbe mun kräke. 6  Ye abko, Ngöbökwe 
sribi kuin kömikanintbe munbtä, sribi ye abko niara ara käkwe ngwiandi 
bare jökrä nebe Kristo Jesu jatadita kä mrä köbö ye näire, ye abko gare 
kuin tie. 7 Tikwe töbikadre kore mun jökräbtä abko kuin ruen tie, ñobtä 
ñan angwane mun tare kri tikwe. Ngöböta ja moto mike kuin tikrä 
ti die mikakäre, ben gwaire munta ti die mike arato, aisete tita ngite 
mäkäninte kadenanbti kä teri ya o tita kukwe kuin Jesubtä ngie mike 
amne bä mike ütiäte gobran ngwärekri, akwa ye känti munta ti die mike. 
8  Ne aisete nikwe ni mda mda taredre ño abko Kristo Jesu tä mike gare 
tie, yebti tita mun jökrä tarere kri, ye abko gare kuin jökrä Ngöböye.

9 Ne abko, tita ja di ribere krörö Ngöböye munkrä: Mun tödekaka 
Jesubti käkwe ja taredre kwärikwäri amne ni mda mda taredre bäri 
mda munkwe arato köbö kwatirekwatire. Erere arato, Ngöbö rükadre 
gare bäri munye amne mun jatadre neme bäri töbtä Ngöböbtä, dre abko 
kuin Ngöbö ngwärekri rükadre gare bäri metre munye abko tita ribere 
Ngöböye munkrä. 10 Tita ribere kore Ngöböye, ñobtä ñan angwane kukwe 
rükadre gare kore munye, ye köböire dre dre ütiäte nünankrä bäri metre 
Ngöbökrä rükadre gare munye amne mun rabadre nüne kuin deme amne, 
ni mda mda ñan rabadre mun kite ngise nebebe Kristo jatadita ye näire. 
11 Ne abko munkwe nuendre angwane, mun rabadre nüne metre Ngöbö 
ngwärekri Jesukristo diebti, ye köböire Ngöbö rabadi käikitaninkä amne 
rabadi mikani ütiäte kri.

Kukwe kuin Jesubtä tä nüke gare ni kwatiye
12  Ja mräkätre, mtare ti tö kukwe mda niei munye abko krörö: Kukweta 

nakenkä taretare tibtä, yebtä kukwe kuin Jesubtä kädrieta niken bäri 
janknu mentokwäre, ye abko rabadre gare munye abko krörö: 13  Tita ngite 
mäkäninte kadenanbti kä teri tödekabtä Kristobti, ye abko nükanina 
gare era metre nitre guardiare emperador gwiriete ie, amne ni kwati 
mda mda, ie nükanina gare arato. 14 Ti kitani ngite tä gare ti mräkätre 
tödekaka ni Dänkienbtiye nete, ye abko käta bäsi niaratre jökrä kite 
blite bäri mda kukwe kuin Ngöbökwe yebtä amne kä jürä ñakare btätre 
blitare.

15 Nitre ye ngätäite, ni ruäre tä kukwe kuin Kristobtä mike gare, akwa 
era metre tä mokrere tibe amne töita bikabtä kri tibtä, käta kukwe kuin 

Jesubtä mike gare ni mda mdaye. Akwa ni ruäre abko tä mike gare ja 
töi kuinbti. 16  Nitre ye tä ti tarere, aisete tätre kukwe kuin Kristobtä 
mike gare kore ja töi kuinbti, ñobtä ñan angwane Ngöbö ara jire käkwe 
ti mikani kukwe kuin ye ngie mikaka abko garera ietre. 17 Akwa ni tä 
mokrere tibe, ye abko tä kukwe kuin Kristobtä mike gare arato, akwa 
tätre bike kri au amne, ñan tä sribire ja töi metrebti. Tita ngite ne 
ngwane, niaratre töta kukwe mikaitbe bäri ti rüere, aisete käta näin 
kukwe kuin Jesubtä mike gare kore. 18  Akwa ye abko ñan mikata bäri 
ütiäte tikwe, ñobtä ñan angwane niaratre tä kukwe kuin Kristobtä mike 
gare töi kuinbti ya, ñakare ya abko tä dbe tikrä, ñobtä ñan angwane tätre 
kukwe kuin ye mike gare jirekäbe. Ye abko bäri ütiäte, aisete käita neme 
bäri nuäre tibtä.

Akwa kä rabadi bäri nuäre tibtä janknu, 19 ñobtä ñan angwane era 
metre tita ngite kä teri nete, akwa munta blite tikrä Ngöböbe amne 
Ngöböta Jesukristo Üai juen ti die mikakäre, aisete Ngöbökwe ti 
dianditari mrä abko gare kuin tie. 20 Ti tädi kukwe ükatekä romanobo 
ngwärekri angwane, Ngöbökwe ñan ti tuadremetre Kristo Jesu rükente 
abko tita ribere ie. Erere arato, ti rabadre baliente, käkwe Kristo mikadre 
tuare ütiäte kri ni kwati ngwärekri Ngöbö diebti abko tita ribere 
Ngöböye. Akwa kukwe ükatekä romanobo käkwe ti tikadrete nünakäre 
janknu ya o ti juandre müre ketadre kwe ya, mden erere tä dbe tikrä, 
21 ñobtä ñan angwane tita nire nünakäre Kristo aibe kräke, akwa ti müre 
ketadre ye abko rabadre bäri kuin tikrä. 22  Akwa ti tikadrete nünakäre 
janknu kä nebtä angwane, tikwe sribi kuinkuin nuendre bäri Ngöbökrä, 
aisete dre abko rabadre bäri kuin tikrä abko ñan nüke gare tie. 23  Ye 
aisete, jändrän ketebu ne mden abko tikwe diandrekä jakrä abko tä neme 
tare tikrä töbike btä. Ti müre ketadre nitre romanobokwe tödekabtä 
Kristobti angwane, ti rikadre nüne Kristobe, ie ti tö bäri krübäte amne, 
ye abko rabadre bäri kuin tikrä. 24 Akwa nitre romanobo käkwe ti 
tikadrete nünakäre janknu kä nebtä abko bäri kuin munkrä ruen tie. 25 Ti 
tikadite nünakäre janknu mun jökrä die mikakäre näin bäri metre Jesube 
amne, kä mikakäre nuäre munbtä tödekabtä Jesubti, ye kräke ti rabadi 
mun jökräbe abko gare kuin tie. 26  Angwane ti rabadita bobuta munbe 
ketetibe angwane, ti käi rabadita bäri nuäre munbtä amne, munkwe 
Kristo Jesu käikitadikä, aisete ti rabadre tikaninte rabakäre bobuta 
munbe abko tuen bäri kuin tie.

Kukwe kuin Kristobtä bä mikadre ütiäte
27 Akwa kukwe ketetibe bäri ütiäte nuendre munkwe abko ti bike 

niere krörö munye: Kukwe kuin Jesubtä rabadre ütiäte ni mda mda 
okwäte, abkokäre munkwe nüna kuin metre. Munkwe nünandre kore ne 
ngwane, ti rabadita ja tuenta munbe ya, ñakare ya, o tikwe ni kukwei 

nuadita munbtä jirekäbe, akwa kukwe krörökrörö rabadi gare tie: Mun 
tä nünenkä dite jabtä töi ketetibe jökrä, ye köböire munta ja die mike 
kwärikwäri kukwe kuin Kristobtä mikakäre gare bäri. 28  Erere arato, 
munkwe ñan ja ngwian nikenkä mun rüe käne, ñobtä ñan angwane 
niaratre tä rüre mun rüere, ye abko käta kukwe krörö mike gare: Niaratre 
juandi ngwarbe jökrä Ngöbökwe, ye abko tuen kuin btätre, akwa mun 
abko Ngöbökwe dianditari, ye abko tuen gare kuin munbtä arato. 29 Ye 
abko, Ngöbö moto kuin, ye köböire munkwe tödekani Jesukristobti. 
Akwa ñan munkwe tödekadre jirekäbe bti, akwa Ngöbö moto kuinbti 
munkwe ja tare nikadre kräke abko kuin munkrä arato abko rabadre 
gare munye. 30 Ye mden kisete mun amne ti, nita ja tare nike ja kwrere 
Jesukristo dokwäre mtare. Nita ja tare nike, ye mden kwrere tikwe ja 
tare nikani mun okwäbti ti näma kena juta Filipote, ye kwrere tita ja tare 
nike nete abko kukwe nuata mda bati munkwe kore.

Nitre tödekaka Jesubti käkwe nünandre Jesu kwrere

2  1 Ti mräkätre, munta ketetibe Kristobe, aisete ja motota neme ruen 
nuäre nuäre munye amne, Ngöböta mun tarere, ye tä mun moto 

mike jäme. Erere arato, Ngöbö Üai tä munbtä abko tä mun mike ketetibe 
jökrä amne, mun ruentari tare Ngöböye amne Ngöböta ja moto mike 
jäme mun kräke abko gare tie. 2  Ye mden kisete, munkwe kä mikadre bäri 
nuäre tibtä, abkokäre munkwe nüna krörö: Munkwe ja töi mika ja näre 
jökrä. Munkwe ja tare ruäre kwärikwäri. Munkwe nüna jäme jökrä jabe 
kwärikwäri. Erere arato, jändrän ketetibe btä munkwe töbika gwaire 
jökrä. 3  Munkwe ñan jändrän nuen jire kaibe jakrä amne ja dikaikäre, 
akwa bika tidrä ni mda mdabtä amne ni mda mda mika bäri ütiäte jakrä. 
4 Mdakäre abko, munkwe ñan töbika jändrän kuinbtä kaibe jakrä akwa, 
munkwe töbika jändrän kuinbtä ni mda mdakrä arato.

5 Ye kwrere Kristo Jesu käkwe töbikabare jabtä amne ni mda mdabtä 
amne nünabare kore kwe, aisete ye kwrere munkwe töbika amne nüna 
munkwe arato abko krörö:
 6 Kristo abko Ngöbö arabe arato, akwa rabadre ütiäte janknu Ngöbö 

kwrere,
yebtä abko ñan namani töbike kaibe jakrä amne namani ruentari 

tare ñakare ie.
 7 Ye mden kisete, Kristo abko Ngöbö arabe, akwa niara käi ütiäte 

ütiäte kri abko mikaninte kwe ja töi jenbti, käkwe ja dikaibare 
ñakare amne, ja mikani ütiäte ñakare kwe abko krörö:

Ni klabore kwrere jire nämane kä nebtä. Erere arato, niara därebare 
angwane, nämane ni kä nebtä kwrere.

 8 Mdakäre abko, niara namani tuen ni kä nebtä kwrere ni jökräye 
amne namani bike tidrä ni jökräbtä, käkwe Ngöbö kukwei 

mikani täte jökrä amne ja biani müre ketadre kwe Ngöbö kukwei 
mikakäre täte metre.

Akwa ñan müre ketani nuäre,
akwa müre ketani krübäte krusobtä.

 9 Ye kwrere Jesukwe ja mikani ütiäte ñakare.
Ye mdenbtä Ngöbökwe mikani bäri ütiäte ni jökrä amne jändrän 

jökrä bti ta amne, ni käi bäri ütiäte abko Ngöbökwe biani ie arato.
 10 Ye mden kisete, Jesu ye ngwärekri ni jökrä amne jändrän jökrä kä 

käinbti, kä temenbtä amne dobo täni abko rabadi ngukudokwäbti 
niara mikakäre ütiäte jae,

 11 Jesukristo abko Dänkien Ngöbö niedre ie angwane, Ngöbö ni Rün 
rabadi mikani ütiäte kri arato.

Ngöbö kukwei mikadre täte
12  Ne aisete ti mräkätre tare tikwe, ti nämane mun känti juta Filipos 

yete angwane, käre mun nämane Ngöbö kukwei mike täte, ye kwrere 
arato mtare tita mobe munye akwa, munta Ngöbö kukwei mike täte 
bäri era metre. Akwa ni dianinantari Ngöbökwe käkwe Ngöbö kukwei 
mikadre täte ño, ye kwrere munkwe sribi Ngöbö kukwei mikakäre täte 
jökrä, Ngöbö mikare ütiäte kri kwärä, Ngöbökwe mun dianinantari bä 
mikakrä metre. 13  Munkwe nuendre, ñobtä ñan angwane Ngöböta sribire 
munbtä mun töi mikakäre biare sribi kuin nuenkäre amne, Ngöböta 
sribire mun mikakäre dite sribi kwe ye ngwiankäre bare.

14 Jändrän jökrä nuenta munkwe, yebtä munkwe ñan ñäkä jabtä 
kwärikwäri amne, munkwe ñan ja kweta kwärikwäri. 15 Munkwe 
nünandre kore angwane, kukwe ñan kwandre jire ni mda mdaye mun 
kitakrä ngise amne mun töi amne mun moto rabadre metre abkokäre. Ye 
kwrere, munkwe nünandre Ngöbö ngäbriänkätre töi kuin metre kwrere 
nitre moto kämekäme amne diän diän ngätäite. Sö amne muke tä trä 
ngitiekä kä käinbti deo, ye kwrere jire munta kä trä Ngöbökwe mike 
tuare nitre kämekäme amne diän diän ngätäite kä nebtä. 16  Ne aisete 
Ngöbö kukwei kuin käta ni mike nüne kärekäre, ye munkwe ketate 
dime kisete niekäre ni jökräye. Munkwe nünandre kore ne ngwane, 
Kristo jatadita ye näire mun käi rabadi nuäre tibtä, ñobtä ñan angwane 
tikwe ñan ngoto nikani ngwarbe sribire mun ngätäite abko tikwe gadi 
aisete. 17 Munta tödeke Ngöböbti abtä munta sribi kuin nuene Ngöbökrä. 
Ye abko, jändrän kämikata kukwadre Ngöböye niara käikitakakrä ye 
kwrere. Amne tita sribire mun ngätäite, ye dokwäre nane ti kämikadre, 
ye ngwane jändrän biani kukwadre Ngöböye, bti dö kekata, ye kwrere ti 
rabai Ngöbö ngwärekri. Akwa ye abko Ngöbö moto mikakrä nuäre amne, 
ye kwrere jire tikwe mun käi ngwiandre nuäre gwaire jabtä. 18  Ne aisete, 
munkwe kä ngwian nuäre gwaire jökrä jabtä tibe ja tare nikabtä kore.

Timoteo	amne	Epafrodito	juandi	jötrö	Pablokwe
19 Ja mräkätre, ni Dänkien Jesu tö, ne ngwane bä jötrö ti tö Timoteo 

juain nebe mun känti yete, ñobtä ñan angwane niara rabadreta mun 
känti angwane, kä rabadi nuäre munbtä niara tuare. Abti niara rükadreta 
kukwe ngwenante kuin munbtä tie, ye abko käkwe kä mikadre nuäre 
tibtä arato, abkokäre tikwe juandi. 20 Tikwe Timoteo juandi, ñobtä ñan 
angwane tita mun tarere metre, ye kwrere Timoteo aibe käta mun tarere, 
aisete tikwe niara juandi mun känti mun die mikakäre. 21 Ni kwati mda 
abko käta töbike jändrän jakwebtä au, akwa Kristo Jesu tö dreye, yebtä 
töbikata ñakare kwetre. 22  Akwa Timoteo abko käta nüne metre, ye 
garera mun jökräye, ñobtä ñan angwane ni ngobo nikwe käta ni die mike 
ño sribibtä, ye kwrere jire Timoteokwe ti die mikani kukwe kuin Jesubtä 
mike gare ni mda mdaye, ye garera munye arato. 23  Ne aisete kukwe 
rabai ño tikrä nete gadi tikwe angwane, tikwe Timoteo juandi nebe mun 
känti yete. 24 Amne ti abko tä ngite kä teri nete, akwa ti Dänkien Jesu 
diebti, bä jötrö ti tikadrete angwane, ti näin nebe mun känti arato abko 
tita nütüre.

25 Akwa gwängwarbe abko, ti mräkä Jesu käbti Epafrodito, sribi muko 
tikwe amne ti die mikaka tikwe, ye abko munkwe juani ti die mikakrä 
nete abko ti bike juenta nebeta mun känti. 26  Niara abko tä ulire mun 
miare amne, niara namani bren abko gani munkwe, yebtä abko bäri 
tä töbike kri mda. 27 Epafrodito abko namani bren jume bkänä amne 
bäsi krütani akwa, namani ruentari tare Ngöböye, aisete Ngöbökwe 
mikaninta kuinta amne krütani ñakare. Tita ulire nete, ne bärire ti ñan 
rabadre ulire mda, abkokäre ti namani ruentari tare arato Ngöböye 
niarabe gwaire, aisete niara krütani ñakare. 28  Ye mdenbtä abko, tita 
niara juenta jötrö ngwarbe nebeta mun känti, kä rabadreta nuäre munbtä 
niara tuareta abkokäre amne, ti ñan tädre töbike kri janknu arato, 
abkokäre tita juenta. 29 Ne aisete kä raba nuäre munbtä niara kare ngäbti 
ni mräkä nikwe kwrere ni Dänkien käbti. Ye kwrere arato, ni Epafrodito 
ne kwrerekwrere, ye abko munkwe mika ütiäte jökrä arato, 30 ñobtä 
ñan angwane Epafrodito bäsi krütani sribibtä Kristokrä amne, ja kwata 
namani ruentari tare ñakare ie angwane, bäsi krütani sribibtä tikrä, sribi 
ñan rabadre bare jire munye tikrä, mden abko niara nämane nuene, abtä 
ja bren nikani kore kwe.

Dre nuenta ja di jenbti abkobtä bikadre kri ñakare

3  1 Ti mräkätre tikwe, munkwe ni Dänkien käi ngwian bäri nuäre 
jabtä. Ti bike kukwe niere munye, ne kwrere tikwe tikanina 

munye akwa, tare ñakare tikrä tiketa mda munye, ñobtä ñan angwane 
kukwe ne kuin mun die mikakrä mun rüe ngäniene ruen tie, aisete tita 

tiketa munye. 2  Ja mräkätre, nitre israelita käta Kukwe Biani Ngöbökwe 
Moiséye nuendre nie mikamna täte munye amne, käta ja ñäräkrä 
mikamna ja kwatabtä munye, ye ngäniene munkwe ja ngibia kuin, ñobtä 
ñan angwane niaratre abko ni ngututu kämekäme krübäte amne niaratre 
abko sribi diän diän nuenkä amne niaratre abko ni kwata tikakaka 
ngwarbe, aisete nitre ye ngäniene munkwe ja ngibia kuin. 3  Ñäräkrä 
mikata ja kwatabtä, ye abko käta ni jen Ngöbökwe era metre bä mike 
nieta kwetre. Akwa ye abko ñakare metre, ñobtä ñan angwane ni abko ni 
jen Ngöbökwe era metre gare krörö nie: Nita sribire Ngöbökrä amne nita 
niara käikitekä Ngöbö Üai köböire amne, nita Kristo Jesu aibe bä mike 
ütiäte kri. Erere arato, jändrän tuen ni ngrabarebtä, yebti nita tödeke 
ñakare amne jändrän nuenta au jakrä abko ni ñan tö bä mikai ütiäte kri, 
aibebti ni ne mden abko ni jen Ngöbökwe era metre gata nibtä. 4 Akwa 
ti tö rabadre ja bä mikai ütiäte kri ne ngwane, jändrän nuenta au jakrä, 
yebti ti rabadre ja bä mike ütiäte kri ruen tie.

Nitre ye abko tä jändrän nuene au jakrä ja mikakäre metre Ngöbö 
okwäte, ja bä mikakäre ütiäte kri. Akwa ti bäri käkwe kukwe nuenbare 
kuin täte abti ja rabadre ruen ütiäte kri tie abko krörö: 5 Ti därebare 
angwane, kwäirare ti ñäräkrä mikani ti kwatabtä amne, ti abko israelita, 
amne ti därebare juta Benjamínkri amne ti abko hebreo era metre. Erere 
arato, ti nämane nekete nitre bariseokri, aisete kukwe biani Ngöbökwe 
nuendre nie, ye abko ti nämane mike täte bäri metre nitre bariseo 
kwrere. 6  Ne aisete Kukwe Biani Ngöbökwe Moiséye nuendre nie, yebti 
ti nämane mokrere krübäte, aisete nitre tödekaka Jesubti abko rüere 
ti nämane näin kisere mikakäre ja tare nike. Erere arato, Kukwe Biani 
Ngöbökwe Moiséye nuendre nie, ye erere ti nämane mike täte bäri, aisete 
ti nämane nüne bäri metre, ni mda mda nämane nütüre tibtä, aisete ti 
bäri käkwe ja bä mikadre ütiäte kri.

7 Akwa Kristo rabadre mikani kri ti köböire, abkobtä jändrän jökrä 
nämane ütiäte kri kena tikrä, ye abko tuen ütiäte ñakare tie mtare. 
8  Ne bärire mda abko, ti Dänkien Kristo Jesu rükadre gare bäri kuin tie 
ne abko bäri ütiäte tikrä. Ye mden kisete, jändrän jire jökrä mda mda, 
ye tuen ütiäte ñakare tie ti Dänkien kwrere, aisete niara kräke tikwe 
jändrän jökrä tuanimetre ja jiebti. Jändrän jökrä ye mden abko tuen 
jändrän ngwarbe rä kure kwrere tie, aisete tita mikete, ti Dänkien Kristo 
Jesu rükadre gare bäri kuin tie amne, 9 ti rabadre nüne bäri ketetibe 
Kristobe abkokäre. Tikwe ja töi mikani Kukwe Biani Ngöbökwe Moiséye 
ye mike täte, akwa ñan ye köböire ti ngite ñakare mda Ngöbökwe 
niebare tibtä amne ti kani ngäbti kwe, akwa tödeka kwatibe Jesubti, ye 
aibe köböire ti ngite ñakare mda Ngöbökwe niebare tibtä amne ti kani 
ngäbti kwe. 10 Erere arato, Kristo rükadre gare metre ta tie, ie ti tö abko 
krörö: Ja di kribti Ngöbökwe Kristo mikaninta nire, niara di ye abko 

ie ti tö jakrä arato nünankrä Kristokrä. Erere arato, niarakwe ja tare 
nikani ño, ye kwrere ti tö ja tare nikai arato ni mda mda ngwiankäre 
Ngöböye. Ne kwrere arato, niarakwe ja biani müre ketadre ni mda mda 
kräke, ye kwrere ti tö ja biain müre ketadre ni mda mdakrä arato amne, 
11 Ngöbökwe ti mikadita nire niara kwrere, ie ti tö, abkokäre ti tö nünai 
bäri ketetibe Kristobe.

12  Nebtä abko ñan ti nena jändrän jökrä ye bkäne, tita niere. Erere 
arato, Ngöbökwe ni mikadi era metre kä käinbti, ye erere ti nena era 
metre ñan tita niere, akwa drekäre Kristo Jesukwe ti käräbare käne, 
ye aibebtä ti töita, aisete ye jiebti tita nakwen ja di ngöi jökrä. 13  Ti 
mräkätre, ne ñan ti nena jändrän jökrä bkäne täte jökrä ja di jenbti abko 
tita niere, akwa jändrän ketetibe btä tita ja töi mike kwatibe abko nere: 
Jändrän känekäne namani tie abko tita käikwitekä jabti, amne jändrän 
kuin tä ti käne Ngöbökwe abko jiebti tita nakwen janknu ja di ngöi jökrä. 
14 Ne abko jändrän kuin kä käinbti biandre tie Ngöbökwe Kristo Jesu 
köböire abko erere ti rabadre bkäne, abkokäre Ngöbökwe ti käräbare 
nüne kä käinbti ben, aisete tita nakwen kisere jiebti.

15 Ye abko, nire nire nena ünän tödekabtä Jesubti abko käkwe 
töbikadre ja kwrere jökrä tibe. Akwa kukwe mda tärä, btä mun ruäre ñan 
tä töbike ti kwrere ne ngwane, töbikadre ño abko Ngöbökwe mikadi gare 
munye arato. 16  Akwa nikwe nünandre ño Ngöbö ngwärekri nena gare 
nie, ye kwrere nikwe nünandre.

17 Ti mräkätre, nikwe nünandre ño abko erere tikwe nünanba mun 
okwäbti, ye kwrere mun jökrä käkwe nüna. Erere arato, nunkwe 
nünabare ño mun okwäbti, ye kwrere ni mda mda tä nüne ya abko 
munkwe mika ñäräre kuin abko erere munkwe nüna arato. 18  Tita niere 
kore, ñobtä ñan angwane ni ruäre abko ñan tä nüne kore. Ye mdenbtä 
tikwe blitabarera bäre bäre munbe akwa, müare kwärä ti tö nieita 
bobuta munye abko krörö: Kristo krütani krusobtä ni kräke abko nire 
nire käta mike ngwarbe jae ni jökrä okwäbti, 19 yebtä abko Ngöbökwe 
gadikä jökrä amne, jändrän nuenta käi ngwiandre nuäre jabtä kwetre, 
aibe jiebti tä nakwen. Erere arato, kukwe kämekäme nuenta kwetre abtä 
rabadre ja gaire kwrere akwa, abkobti jata nebe ruen bäri ütiäte krikri 
ietre. Jändrän kä nebtä aibebtä tätre töbike. 20 Akwa ni abko kä käinbti 
bkänkä, aisete ni kä käinbti bkänkä käkwe nünandre ño, ye kwrere 
nikwe nünandre amne, ni Dänkien Jesukristo ni Diantarikä tä kä käinbti 
jatadita abko ngibiata ngäbti nikwe. 21 Angwane ni ngrabare ngwarbe ne 
abko niarakwe kwitadi kuin bä nuäre niara ngrabare kwrere. Ye abko 
nita ngibiare amne, Jesukristo di kri jändrän jökrä mikakäre ja ngoto 
täni ye käkwe ni ngrabare kwitadi jökrä kore ja di kribti.

4  1 Ne aisete ti mräkätre, munkwe nünanka dite ni Dänkienbtä abko 
tita niere munye. Mun tare kri tikwe. Ti tö ja tuaita kri munbe 

amne, mun abko tä sribi ütiä kwrere tikwe, ye abko käta kä mike nuäre 
kri tibtä ti mräkätre.

Pablota	kukwe	ükete	Evodia	amne	Síntique	kräke
2  Angwane Evodia amne Síntique abko käkwe ja mäkäta ni ja mräkäre 

kwrere ni Dänkien käbti abko ti tö ribei kisere ietre. 3  Amne ma sribi 
muko tikwe abko käkwe ni ngwai nibu ye die mika ja mäketa abko tita 
ribere mae, ñobtä ñan angwane nun nämane sribire Clementebe amne 
sribikä mda mda nämane sribire tibe arato angwane, ti ngwai nibu ye 
käkwe sribibare kri gwaire nunbe kukwe kuin Jesubtä ye mikakäre gare, 
aisete makwe die mika, ie ti tö. Mun abko käkwe nünandi kärekäre kä 
käinbti, ye erere mun käi nena tikani jökrä täräbtä Ngöbökwe.

Pablota	ni	jökrä	kite	nüne	bäri	Ngöbö	kräke
4 Ti mräkätre, käre munkwe ni Dänkien käi ngwian bäri nuäre jabtä. 

Käre munkwe käi ngwian bäri nuäre jabtä tita niereta mda munye. 5 Mun 
abko moto jäme ni mda mdakrä, ye rüka gare ni jökräye munbtä. Ni 
Dänkien nükerate ja ken, 6  aisete munkwe ñan töbika ngwarbe dikaro, 
akwa munkwe blita Ngöböbe jakrä amne, kukwe jökrä mike gare ie 
munkwe amne, ja di käräre kwärä munkwe kuin nie Ngöböye arato. 
7 Munkwe nuendre kore angwane, Ngöbökwe kä jäme jakwe mikadi mun 
motobtä. Kä jäme Ngöbökwe abko ñan rükadre gare jire ni kä nebtäye. 
Kä jäme biandi Ngöbökwe munye, ye käkwe mun moto amne mun töi 
ngibiadibti kuin Kristo Jesu köböire, munkwe ñan töbikadre dikaro 
ngwarbe abkokäre.

8  Ti tö kukwe niei mrä munye ti mräkätre abko krörö: Kukwe era amne 
kukwe ütiäte, yebtä munkwe töbika. Erere arato, kukwe kuin amne dre 
abko deme Ngöbö ngwärekri, yebtä munkwe töbika. Amne kukwe mden 
bä nuäre nuäre amne kukwe mden tuen kuinkuin, yebtä munkwe töbika. 
Erere arato, jändrän jökrä kuinkuin amne jändrän kuin kä ngwiankrä 
nuäre jabtä Ngöbö ngwärekri, yebtä munkwe töbika. 9 Angwane tikwe 
kukwe diriba ño munye, tikwe mun töi dianba ño ño amne munkwe 
ti kukwei nuaba blite ño ño amne munkwe ti tuaba dre dre nuene, ye 
kwrere munkwe nuen janknu. Tita jändrän nuemna munye, ne kwrere 
munkwe nuendre ne ngwane, Ngöbö moto jäme ye tädi käre munbe.

Jändrän	juani	Pablo	die	mikakrä,	btä	Pablota	kuin	niere
10 Tita ti Dänkien käi ngwen bäri nuäre jabtä, ñobtä ñan angwane 

ti nükani töreta munye, käkwe ti die mikaninta. Ne abko ñan ti 
käikwitaninkä jabti munkwe abko tita niere akwa, kä raire munkwe 
ngwian juandre nireye tikrä ñan namani nüke gare munye, aisete mun 
nämane ti die mike ñakare, akwa mtare munkwe ti die mikaninta. 

11 Tita kukwe niere kore munye, ye abko ngwian amne jändrän ñakare 
tikwe, abtä tita niere kore akwa, ti abko kwe jändrän ño ño tädrera abko 
rabadre dbe tikrä abko garera tie. 12  Nüna gare bobre tie amne nüna gare 
jändrän kabrebe tie. Arato, nünandre ño erere, kräke tita biare, ne abko 
garera tie, aisete ti tädre trine ya, ti tädre mröi ya abko btä tita töbike 
ñakare dikaro akwa, käta neme nuäre tibtä. Erere arato, jändrän tärä 
kabre tie ya, ñakare ya, yebtä tita töbike ñakare dikaro, akwa käta neme 
nuäre tibtä. 13  Kristo ti die mikaka, köböire ti raba jändrän jökrä nuene.

14 Akwa munkwe ti die mikani ja tare nika känti nete, käkwe ngwian 
juani ti die mikakäre, ye abko bäri kuin ruen tie. 15 Ti näma Macedonia 
munbe, bti tikwe kä mikateba, kä rikaba kukwe kuin Jesubtä mike gare 
kä mdate angwane, mun Filipobo käkwe tödekani krire Jesubti, akwa 
nitre gätäkä Jesu käbti kä Macedoniate, ye ngätäite mun aibe käkwe ti 
die mikaba. 16  Mdakäre abko, ti näma juta Tesalónicate angwane, mun 
aibe käkwe ngwian juanba bäre bäre ti die mikakäre. 17 Ne abko ñan 
munkwe jändrän juandre bäri ngwarbe mda tikrä abko tita niere akwa, 
mun rabadre jändrän bkäne bäri mda Ngöbö ngwärekri abko ie ti tö, käta 
niere kore munye. 18  Ngwian amne jändrän jökrä bianta tie munkwe abko 
tikwe kani ngäbti, aisete jändrän tärä täte tikwe mtare. Mdakäre abko, 
munkwe ngwian biani Epafroditoye ngwiandre tikrä abko niara nükani 
ngwena tie amne, jändränta bäri kabre tikwe mda. Ne aisete munkwe 
ngwian juani tikrä, ye abko namani kuin Ngöbökrä amne, jändrän 
rä bäne bianta Ngöbökrä nitre israelitakwe abko käi namani nuäre 
Ngöböbtä, abko erere käi namani nuäre Ngöböbtä käre ngäbti arato. 19 Ye 
abko, Kristo Jesu di kri jändrän jökrä bkäne, ye köböire jändrän ñakare 
munkwe abko Ngöbö tikwe käkwe biandi munye. 20 Amne Ngöbö ni Rün 
nikwe aibe raba käikitaninkä kärekäre. Ne abko raba bare kore. Amen.

21 Mräkäre ti mräkätre, nitre nünanka deme deme Ngöbökwe tä juta 
Filipote, ie munkwe köbö ngwiantari tikrä amne, ti mräkätre tödekaka 
Jesubti tä tibe nete käta köbö kuin juen ja mräkätre yete kräke arato. 
22  Erere arato, nitre deme deme Ngöbökwe tä nete käta köbö kuin juen 
mun jökrä kräke akwa, jä mräkätre sribikä emperador romanobokwe 
abko bäri tä köbö kuin juen munkrä. 23  Ni Dänkien Jesukristo käkwe ja 
moto mika kuin mun jökrä kräke. Abko kore se. Amen. Ne ngörä. 

